
"Punto de Vista" Nazioarteko Zinema Dokumentalaren Nafarroako Jaialdia

Hamalau film luze eta hamaika film labur lehiatuko dira sail ofizialean

Asteartea, 2008ko otsailaren 19a. Nafarroako Gobernuak antolatzen duen "Punto de Vista" Nazioarteko Zinema Dokumentalaren Jaialdiko Sail Ofiziala aurkeztu dute gaur goizean, Civican aretoan. Aurkezpenean izan dira Bruno Ulmer, Welcome Europa lanaren zuzendaria, Morgan Dews, Must read after my death lanaren zuzendaria, eta Tatsuya Yamamoto, Her dear old house lanaren zuzendaria.

Hamalau film luzek eta hamaika film laburrek osatzen dute Sail Ofiziala. 2006an eta 2007an ekoiztutako lanak dira, asko ezezagunak Espainian. Hautapen prozesura nazioarteko 800 film dokumentaletik gora aurkeztu zituzten, eta hogeita bost horiexek dira, hain zuzen, aukeratu dituztenak. 


Egile garaikideen zinema dokumentaleko lanik onenen nazioarteko erakusleihoa da "Punto de Vista", eta bertan, Sari Nagusia lortzearren lehiatuko dira filmak. Sail Ofizialak, zehazki, 23.000 euro banatzen ditu sarietan. Bestalde, aurtengo jaialdian, hurrenez hurreneko bigarren urtez, Jean Vigo Saria ere emanen dute, zuzendari onenaren saria. Jaialdiaren eta frantziar zuzendariak utzitako lanen arteko loturari esker sortu zuten Saria da, hain justu. 


Epaimahaiko kideak honako hauek izanen dira: Ross McElwee, Harvardeko irakaslea eta zinema zuzendaria; Josetxo Cerdán, Bartzelonako Unibertsitate Autonomoko irakaslea; Luciano Barisone, Albako Infinity Jaialdiko zuzendari ohia eta Veneziako Jaialdiko hautaketa batzordeko kidea; Marcel Lozinski, zinema zuzendaria; eta Carmen Cobos, zinema ekoizlea.
Gaurko emanaldiak

Gaur, asteartea, Sail Ofizialeko bi dokumental ikusi ahal izanen dira: 17:00etan, Lavi Ben Gal-ek Eigth Twenty Eight aurkeztuko du, Civican aretoan, eta 20:00etan, Karlos III.a zinema aretoan, Marcel Lozinski epaimahaiko kideak How it's done filma aurkeztuko du. 


-Eight Twenty Eight. Lavi Ben Gal. Zalantza baten argazkia da. Lavi Ben Gal errealizadoreak argitu beharreko zalantzaren argazkia. Hogeita zortzi urterekin inoiz hartu duen erabakirik garrantzizkoena hartu beharko du: sortzetiko kibutzean (taldean) behin betiko sartu, edo kibutza alde batera utzi, betirako. Lavik urtebete baino gutxiago izanen du erabakia hartzeko, eta kamera eskuan, bere bizitzako gertalekuetan barrena ibiliko da, ametsaren eta utopiaren hondarretan zehar, haurtzaroko herrialdeetan barrena. Amets baten amaieraren eta bizitzaren hasieraren argazki inarroslea. 


-How it's done. Marcel Lozinski (zuzendaria). Polonia, 2006. 87’. Piotr Tymochowicz poloniar politikari nagusietako batzuen kanpainetako arduradura da, eta bere ustez, edozein bilakatu daiteke buru politiko karismadun. Hori frotatzeko, aurrekaririk gabeko esperimentu bat egitea erabaki du: legegile bat asmatu eta Kongresuan sartzen saiatuko da. Marcel Lozinskik prozesu osoaren jarraipena egiteko baimena lortuko du, hasierako probatik hasi (ehunka hautagai aurkeztuko dira proba horretara) eta buru politiko bilakatzeko egiten duten entrenamenduraino. Dokumentala demagogia zinikoaren eta populismo ikaragarriaren argazkia da. Politika ere bilakatu daiteke reality show. 

Sail Ofizialeko beste lan interesgarri batzuk honako hauek dira: 

-Must Read after my Death / Irakurri ni hil ondoren. Morgan Dews, Espainia, AEB, 2007. 72’. Estreinaldia Espainian. Film luzea. 31st Sao Paulo Film Festival. IDFA (Amsterdam), 2007. Familia bat, gainerakoak bezalakoxea. Aita saltzaile bidaiaria, ama txeratsua, eta seme-alaba bihurriak baina zintzoak. Familia bat, gainerakoak bezalakoxea. Etxeko filmazioak, oroitzapenak, eta argazkiak dituen familia. Gainerakoak bezalako familia? Kutxa bat, eta bertan, ohar bat, amak sinatua: “ireki ni hil ondoren”. Eta orduan agerian geldituko da ilunpean dagoena, gainerakoak bezalakoxea den familia baten atzealdea. 


Morgan Dews, zinemagile eta artista, Bartzelona eta New York artean bizi da. Ekoizpen komertzialean egin zuen lan, Espainian. 2006an Sundance Producers Conference delakoan onartu zuten, eta tailerretan parte hartu zuen, Cara Mertes eta Sunmin Park-ekin batera. Europan barrena egin dituen bidaiei buruzko ikusizko eleberria lantzen ari da. 
Welcome Europa / Ongi etorri Europa. Bruno Ulmer. Frantzia, 2006. 90’ Lehenengo Saria. Docúpolis 07, Bartzelona. Gure bizilagunak dira, gure ondoan bizi dira, eta guk bezalaxe, lan hobearen bila dabiltza, teilapea, etxea eta janari beroa nahi dituzte. Hala ere, ez dakigu nor diren, zer nahi duten, nondik eta zergatik datozen. Eta haien beldur gara. Baztertu eta gaizki begiratzen diegu. Etorkinak dira. Bizitza, patua, arazoak, eta desilusioak dituzte. 

Bruno Ulmer, Fez, Maroko, 1959. Medikuntzan Diplomaduna. Danone taldeko kultura eta giza mezenasgoko arduradun gisa egin zuen lan. 1998az geroztik zinemaren munduan dabil, eta serie eta film dokumentalak egin ditu. Azkeneko lana, Wellcome Europe, Sundanceko Jaialdian aurkeztu zuen, dokumentalen sailean. Gaur egun, fikziozko film luze bat prestatzen ari da. 

Asteazkeneko emanaldiak 

Asteazkenean hiru emanaldi eskainiko dituzte: 
- Lehenengoa, 17:00etan, Civican aretoan. Her dear old house / Bere etxe zahar baliotsua dokumentala, Tatsuya Yamamotorena. Tokioko Chuo Unibertsitatean titulua lortu ondoren, Tatsuya Yamamoto Dentsu Film konpainian hasi zen lanean, eta bertan, Junichi Segawa ezagutu zuen, Japoniako kameralari ezagunenetako bat. Segawaren lana ikusi zuenean, dokumentalak egiteko prozesuak liluratu egin zuen. 2000ko maiatzean konpainia utzi zuen, eta harrezkero, 6 urte eman ditu lehenengo filma egiten, 16 milimetroan filmatutako dokumentala egiten. 

Sinopsia: Japonia, 2006. 80’. Estreinaldia Espainian. Aurtengo uda bestelakoa izanen da Matsu Yamamotorentzat. Betidanik bizi izan den etxea bota eginen dute, eta laurogeita hamar urte dituen honetan, zerotik hasi beharko du, berriro, beste leku batean. Beste bizimodu bati ekin beharko dio, eta datozen uden zain egon beharko du. 


- 19:30ean, Civican aretoan, Óscar Pérez zinema zuzendariak El sastre / Jostuna filma aurkeztuko du. Espainia, 2007. 30’. Estreinaldia Espainian. Silver Wolf Award, IDFA 2007, Herbehereak. Óscar Pérez Gironan jaio zen, 1973an. Dokumentalei buruzko ikasketak egin zituen Ingalaterran, London College of Communication delakoan, eta gidoiei eta dokumentalei buruzko eskolak eman izan ditu, Sormenezko Dokumentalei buruzko Masterrean (Bartzelonako Unibertsitate Autonomoan) eta Microobert Ikasketa Zentroan. Hainbat jaialditan parte hartu izan du bere lanekin, hala nola IDFAen (Zinema Dokumentalaren Amsterdamgo Nazioarteko Jaialdian), Chicago Film Festivalen, Zinemaren Mar del Platako Nazioarteko Jaialdian, Bilboko Zinebi Jaialdian, eta Las Palmaseko Zinema Jaialdian. 

Sinopsia: Mohammed jostuna da, eta Bartzelonako kale bateko lantegi estu batean egiten du lan. Bertan, ozta-ozta kabitzen dira bera, laguntzailea eta bideo kamera bat. Kamera zuzendari batena da, bizikidetzak eragiten dituen arazoak, integratzeko zailtasunak, eta bizitzako une galduak eta zorigaiztokoak plano finkoan eta begiramenik gabe filmatu nahi dituen zuzendariarena. 

- Karlos III.a zinema aretoan, 20:00etan, Feng Yan txinatar zuzendariak Bingai aurkeztuko du. Txina, 2007. 114´ Estreinaldia Espainian. Excellent Documentary Award, The 4th China Documentary Film delakoan. 2007ko Jaialdia. Ogawahinshuke Saria, Zinema Dokumentalaren Yamagatako (Japonia) Nazioarteko Jaialdian. 

Feng Yan Tianjinen jaio zen, Txinan. Japoniar literaturako ikasketak egin zituen, eta hamahiru urtez Japonian bizi izan da. 1994an landa eremuko Txinari buruzko dokumentalak egiten hasi zen, eta bere lanak jaialdi askotan hautatu dituzte, hala nola Yamagata International Documentary Film Festival, Taiwan International Documentary Festival edo China Documentary Film Festival delakoetan. 


Sinopsia: Hiru Arroiletako presa amaitzen dutenean, Yangtze ibaiko uraren azpian etxea, lurra eta sustraiak galduko dituzte milioitik gora lagunek. Eraikuntza lanek aurrera egin ahala, uraren maila igotzen ari da, eta emakume batek uko egin dio herria uzteari. 

